Сергей Гапликов тшӧктіс ладмӧдны Коми Республикаса туйяс вывті ыджыд сьӧктаа транспортлысь ветлӧмсӧ

Коми Республикаса Юралысьлысь могъяс недыр олӧмӧ пӧртысь тшӧктіс лӧсьӧдны мераяс, медым котыртны ыджыд сьӧктаа транспорт ветлӧм бӧрся контроль сы могысь, мед некод эз пет новлӧдлан груз сьӧкта параметръясысь. Вӧзйӧмъяссӧ кутас дасьтыны дінмуса Стрӧитчан, оланін да коммунальнӧй, туй овмӧс министерство, Промышленносьт, транспорт да энергетика министерство да Вӧр-ва озырлун да гӧгӧртас видзан министерство. Сетны ассьыныс вӧзйӧмъяссӧ Сергей Гапликов корис тшӧтш инӧд видзан да дӧзьӧр органъясса веськӧдлысьясӧс.

Коми Республикаса веськӧдлысь тӧдчӧдіс, мый “ыджыд сьӧктаа транспорт кутысьяс дзугисны туйяс вылын сьӧкта серти став тшӧктӧмсӧ”. Сергей Гапликов уськӧдіс тӧд вылӧ Кулӧмдін районын артмӧм лоӧмтор, кӧні талун асывнас сьӧкта арталан пунктын чукӧрмис 60 гӧгӧр ыджыд сьӧктаа автомашина – унджыкыслӧн сьӧктаыс позянаысь ыджыдджык.

“Пӧшти быд аддзысьлігӧн йӧзыс сёрнитӧны жугласьӧм туйяс йылысь. Торйӧн нин норасьӧны районъясса олысьяс, кӧні паськалӧма вӧр промышленносьт, да норасьӧмъясыс налӧн подулалӧма. Но колӧ шуны веськыда: туйясыс жугласьӧны ёнджыкасӧ сыысь, мый вӧр вӧчысь ӧткымын асшӧр уджалысь да предприятие ыджыд нажӧтка бӧрся вӧтлысиг сӧвтӧны машинаяссӧ чукйӧн. Удж кузя районъясӧ ветлӧдлігӧн ачым некымынысь аддзылі и татшӧм машинаяссӧ, и ёна-ӧ найӧс лишнӧй сӧвтӧма. И оз ков лоны экспертӧн, медым казявны тайӧс”, - пасйис дінмуса веськӧдлысь.

Сергей Гапликов тӧдчӧдіс, мый яндзим тӧдтӧм перевозчикъяслӧн уджаланногыс абу гусятор.

“Ставыс тайӧ тӧдса. Луннас весӧвӧй контроль уджалӧ – машинаяс сулалӧны. Кыдзи пуксьӧ вой да весӧвӧй контроль оз уджав – ставӧн мунӧны. Либӧ весӧвӧй контроль водзын, дзебсьытӧг, сӧвтӧны вӧрлысь юкӧнсӧ мӧд автомашина вылӧ да ӧтлаын вуджӧны контрольнӧй пунктсӧ, а сэсся ӧтувтӧны вӧрсӧ бӧр. Ог нин сёрнит, кыдзи ветлӧдлӧны кытшовтан, вӧлӧк да вӧр туйясті. Тырмас, колӧ дугӧдны тайӧ лёк вӧчан уджсӧ. Ен мед видзас, кыдзи вӧлі нин, жуглыны посъяс да тадзи потшны туйсӧ олан пунктъяслы – кутам мыждыны не сӧмын сьӧмӧн, но и инӧд видзан органъяс пыр кыскыны кывкутӧмӧ уголовнӧй статьяяс серти. И колӧ кыскыны оз шоперъясӧс, а предприятиеясса веськӧдлысьясӧс,” - кывкӧрталіс Сергей Гапликов.
